
Pinilla: «Liburu bat zabaltzea askatasunari leiho bat irekitzea da»

Bilboko Liburu Azokako pregoia egin eta Urrezko Idazluma jaso du Ramiro Pinillak.

Liburuak irakurtzea askatasunerako bidean ibiltzea dela nabarmendu, eta gazteen artean irakurzaletasuna sustatzeko eskatu du. 

Irune Berro - Bilbo 
«Ipuin bat da hau guztia, gehiago du fantasiatik errealitatetik baino», adierazi dio Ramiro Pinillak kazetariari, Bilboko Azoka inauguratzeko pregoia egin ondoren. «Zarata atera behar dute, eta horretarako, zerrendan begiratzen dute ea zein idazle ez duten oraindik saritu, azokara ekartzeko eta hedabideen arreta berenganatzeko». Izan ere, Ramiro Pinillaren (Bilbo, 1923) ibilbidea goratuz eta Mario Benedetti (Paso de los Toros, 1920-Montevideo, 2009) gogoratuz ireki zuten atzo goizean Bilboko 39. Liburu Azoka. Pinillak Urrezko Idazluma jaso zuen Iñaki Azkuna Bilboko alkatearen eskutik. 

Idazlearen iritziz, azokaren inaugurazioak «apalagoa» izan beharko luke. «Ekitaldi mediatikoa egiten dute. Dena dela, zarata handiagoa aterako lukete futbolari bat ekarrita. [Fernando] Llorente, esaterako». Hedabideek literatur lanez hitz egin beharko luketela dio Pinillak, «eta ez hainbeste idazleen joan-etorriez». Idazlearen esanetan, «liburuen berri eman beharko lukete, kritikak egin, hausnarketak plazaratu... Garrantzitsuena hori da, beste guztia zarata baino ez da». 
Teknologia berrien arriskuak 

Halako ekitaldiak gehiegi ez gustatu arren, parte hartzeko beharrean sentitzen da Pinilla. «Liburuak sakratuak dira, beste zerbaiten inguruko ekitaldia izango balitz ez nintzateke etorriko, baina liburuengatik baldin bada...». 
Verdes valles, colinas rojas (Tusquets) trilogiaren egileak argi dauka: «Liburu bat zabaltzea askatasunari leiho bat irekitzea da». Liburuek mundua ezagutzen laguntzen dutelakoan dago Pinilla. «Munduaren onena eta txarrena ezagutarazten digute; liburuen bidez, gizon eta emakumeekin mintzatzen gara, beren onena eta txarrena erakusten digute, eta horrela ikasten dugu gure kabuz pentsatzen». 

Liburuak irakurtzea askatasunerako bidean ibiltzea dela sinetsita bizi da idazlea. «Horregatik izan diete hainbesteko beldurra diktadoreek, zapaltzaileek, erlijioek eta bestelako dogmatismoek historia osoan». 

«Zoragarriak dira liburuak», Pinillaren irudiko. «Eragozpen bakarra daukate, norbaitek hartu behar du idazteko lana», adierazi du umoretsu. 

Kezkatuta dago, ordea. Gaur egungo gazteek irakurtzen ez dakitela uste du, «irakurtzeak dakarren gozamena ez zaie transmititzen». Alde horretatik, gabezia handiak ikusten dizkio hezkuntza sistemari. «Idazten ikasteko behar-beharrezkoa da idaztea; bada, irakurtzen ikasteko ere funtsezkoa da irakurtzea». Haatik, hezkuntza zentroetan ez dela nahiko irakurtzen kritikatu du idazleak. «Irakurtzeari ez zaio daukan garrantzia ematen». Eta horrek ondorioak dituela adierazi du. «Gure gazteek irakurketa gorrotatuko dute, eta ez dira inoiz libreak izango». Larritasunez mintzo da Pinilla. «Zerbait egin beharra dago, berandu baino lehen». 

Teknologia berriekin itsututa daude gazteak, Pinillaren ustetan. Berez ez da teknologia berrien kontrakoa. Desegoki erabiltzeak, alabaina, «kalte handiak» eragin ditzakeela ohartarazi du. Horregatik, ordenagailua «idazmakina gisa» soilik baliatzen du. «Eskuz idazten dut, eta garbira pasatzeko erabiltzen dut ordenagailua». 

Dioenez, ez du Interneten nabigatzen, «ez nabigatzen ezta itotzen ere». Irudimena du bidaiatzeko tresna. 

Plazaratu duen azken obrarekin nobela beltzaren generora itzuli da Pinilla. Sólo un muerto más (Tusquets) eleberria iragan otsailean eman zuen argitara. Bere ibilbidearen hasieran bakarrik landu zuen genero beltza, 20 urterekin. Orain 86 ditu, eta idazten jarraitzen du, nekaezin. Nobela berria idazten hasia da, poliziakoa hori ere. Sólo un muerto más obrako pertsonaietako bat, Samuel Esparta ikertzailea, ontzen ari den nobelako pertsonaia nagusietako bat da. Ez daki noizko bukatuko duen literatur lana, baina martxa ona darama. Gozatzen du idazten, eta egunero horretarako tarte bat ateratzen saiatzen da. 
'Best seller'-etatik ihesi 

Irakurle fina da ere bada, «nahiz eta gero eta gutxiago irakurri». Ez da nobedadeak eskuratzeko borrokatzen. «Literatura aldizkariak irakurtzen ditut, eta liburu bati itxura ona hartzen diodanean, orduan erosten dut». Best seller-etatik ihesi egiten duela dio. «Salduenak izateko idatzitako liburuak dira, eta hori ez da liburu batean bilatzen dudana. Batzuetan gertatzen dira gauza bitxiak: literatur aldetik onak diren liburuak best seller bihurtzen dira. Halakoetan ez dut eragozpenik izaten irakurtzeko. Asko gustatu zait, esate baterako, Stieg Larssonen El hombre que no amaba a las mujeres. Salbuespena da best seller-ren artean». Eredu komertzialei jarraituta idatzirik daudelako ez zaizkio interesatzen gisa horretako liburuak.

Azoketara beharrean, liburu dendetara joan ohi da liburuak erostera. «Urte osoan liburu dendetan eros daitezkeen liburuak egon ohi dira azoketan. Eguraldi ona eginez gero, jendea etorriko da Areatzara eta azokarekin topo egitean, beharbada, liburu bat edo beste erosiko du. Literaturari benetako garrantzia emango balitzaio, ordea, ez lirateke beharrezkoak izango azokak. Jendeak liburu dendetan erosiko lituzke liburuak, urte osoan». 

Literaturari beldurrik ez zaiola eduki behar azaldu du idazleak. «Bateragarria da futbolarekin. Niri biak gustatzen zaizkit: literatura eta futbola, izugarri». 

 

 

